
Divyam Mama Bharatam

દિવ્યં મમ ભારતમ્

વિવિધપણ્ડિતમણ્ડલમણ્ડિતા
પ્રકૃતિપુણ્યવિલાસસમાહિતા  ।
વિવિધવીરવરાવૃતમણ્ડલા
જયતિ ભારતભૂમિરિયં ભુવિ॥ ૧॥
યસ્મિંલ્લોકગણઃ   સુખેન વસતિ
પ્રાપ્તોઽભયં સર્વદા ।
ગૌરશ્યામવિભેદહીનજનતા
યત્રાસ્તિ કાર્યાકુલા ।
સ્વાતન્ત્ર્યેણ ચમત્કૃતં ચ પરિતો
યત્રાસ્તિ ભૂમણ્ડલમ્ ।
દિવ્યં તન્મમ ભારતં વિજયતે
સંસાર-સમ્ભૂષણમ્॥ ૨॥
યેષાં દેશ સુરક્ષણાય નભસિ
પ્રજ્વાલિતે ચાનલે ।
ઝઞ્ઝાવાતસમેતવૃષ્ટિષુ મનો
યાતું સદા પ્રસ્તુતમ્ ।
સન્ત્યેતાદૃશવીર ભાવભરિતા
યસ્યાન્તરાલે ભટાઃ ।
ભવ્યં તન્મમ ભારતં વિજયતે ।
સંસાર-સમ્ભૂષણમ્॥ ૩॥
યત્સ્વાતન્ત્ર્યદિનપ્રમોદસમયે
મોદાકુલા મેદિની ।
આશાઃ સૌરભમણ્ડિતા વિજયતે
મુગ્ધસ્ત્રિરઙ્ગો  ધ્વજઃ ।

યત્રાનેકવિધૈઃ પ્રમોદકરણૈ-
રાતિથ્યકૃત્યૈર્નવૈઃ ।
માન્યન્તેઽતિથયઃ સ મે વિજયતે
દેશઃ સદા ભારતમ્॥ ૪॥
યન્ત્રોદ્યોગ કલાનિકેતનયુતં
વૈજ્ઞાનિકૈઃ પાવિતમ્ ।
કીર્તિશ્રીયુતદેશભક્તચરિતૈ  -
શ્ચિત્રં ચમત્કારકમ્ ।
વિદ્યારક્ષણદક્ષપણ્ડિતગણૈ-
ર્નિત્યં  સમારાધિતમ્ ।
વિસ્તીર્ણં વસુધાતલે વિજયતે
મે ભારતં ભારતમ્॥ ૫॥
યદ્ભૂમૌ પ્રવહન્તિ દેવસરિતા
સાકં નદીનાં ગણાઃ ।
યન્મૂર્દ્ધા હિમશૈલમણ્ડનયુતઃ
પાદાઃ સમુદ્રાદૃતાઃ ।
યન્મૂમિર્નિતરાં   સુવર્ણસહિતા
ધાન્યૈઃ સદા દૃશ્યતે ।
દિવ્યં તન્મમ ભારતં વિજયતે
સંસાર-સમ્ભૂષણમ્॥ ૬॥
યદ્વૃન્દાવિપિને  મુકુન્દચરિતા -
ન્યદ્યાપિ સાક્ષાદિવ ।
યત્કાશીશ્વર વિશ્વનાથકૃપયા
પાપાન્ધકારાપહા ।
યત્તીર્થાનિ સદૈવ પાપદહનં
કુર્વન્તિ શાન્તં જલૈઃ ।
ભવ્યં તન્મમ ભારતં વિજયતે
સંસાર-સમ્ભૂષણમ્॥ ૭॥
યસ્મિન્નસ્તિ સહિષ્ણુતાપરિમિતા
તોષઃ પરં રાજતે ।

યત્રાસ્તે ઋજુતા પરં પ્રમુદિતા
યસ્મિંશ્ચ્   શાન્તિઃ પરા ।
વૈપુલ્યં ભજતે ચ યત્ર વિદુષાં
પાણ્ડિત્યપુઞ્જં સદા ।
દિવ્યં તન્મમ ભારતં વિજયતે
સંસાર-સમ્ભૂષણમ્॥ ૮॥

જય ભારતભૂમે ! (સંસ્કૃતકાવ્યમ્)
રચના - ડાૅ. રમાકાન્ત શુક્લઃ

